
1. gr.
Við e-lið 33. gr. laganna bætist: svo og aðra þá sem þurfa á leiguhúsnæði að halda eða

vilja leigja.

2. gr.
Lög þessi öðlast þegar gildi.

Greinargerð.
Með frumvarpi þessu er lagt til að fleirum en námsmönnum, öldruðum og öryrkjum sé

gefinn kostur á þeim sjálfsögðu mannréttindum að geta tekið húsnæði á leigu með hóflegum
kjörum til eigin afnota. Hér er átt við húsnæði sem byggt er eða keypt af sveitarfélögum,
stofnunum á vegum þeirra eða ríkisins, eða félagasamtökum sem beita sér fyrir byggingu
leiguhúsnæðis og hljóta til þess lán úr Byggingarsjóði verkamanna.

Lögin um Húsnæðisstofnun ríkisins, sem samþykkt voru s. l. vor, gera eingöngu ráð
fyrir byggingu leiguhúsnæðis fyrir aldraða er falli undir lán úr Byggingarsjóði ríkisins, eða þá
leiguíbúðir sem sérstaklega eru ætlaðar námsmönnum, öldruðum og öryrkjum og ætlað er
lán úr Byggingarsjóði verkamanna. Þetta ákvæði var samþykkt þrátt fyrir þá staðreynd að
víða um land er mikill skortur á leiguhúsnæði, ekki aðeins fyrir þá hópa sem lögin ná til,
heldur einnig fyrir aðra sem annaðhvort eiga þess ekki kost að eignast þak yfir höfuðið eða
vilja fremur leigja.

Allar fáanlegar upplýsingar sýna glöggt að vandi leigjenda er mikill, einkum á
höfuðborgarsvæðinu, og má í því sambandi benda á skýrslu um hagi einstæðra foreldra sem
lögð var fram fyrr á þessu ári. Hún leiddi í ljós að stærsti vandinn, sem einstæðir foreldrar
glíma við, eru húsnæðismálin. Hvort tveggja er að skortur er á leiguhúsnæði á höfuðborgar-
svæðinu og svo hitt að leiga hefur farið ört hækkandi og er nú langt fyrir ofan greiðslugetu
flestra leigjenda, einkum láglaunafólks og einstæðra foreldra. Væri hægt að tíunda hér mörg
hrikaleg dæmi um fyrirframgreiðslur, háar mánaðargreiðslur og öryggisleysi leigjenda.

Bygging leiguhúsnæðis er brýnt hagsmunamál einstæðra foreldra og námsmanna sem
t. d. koma utan af landi til Reykjavíkur og þurfa að leigja sér húsnæði fyrir offjár, - séu
þeir ekki svo heppnir að komast í húsnæði í eigu stúdenta. Þá er einnig um að ræða stóran
hóp fólks á öllum aldri sem gjarnan vill leigja og er ekki þeirrar skoðunar að hin æðsta
lífsfylling sé að eiga eigið húsnæði, - hvað þá að eðlishvatir bjóði þeim að byggja eða kaupa
hús.

Það ætti að vera aðal hvers þjóðfélags að þeir einstaklingar, sem það byggja, geti valið
um það hvers konar lífi þeir lifa, þar á meðal í hvernig húsnæði þeir búa. því er þetta
frumvarp flutt. Jafnhliða þessu frv. er lögð fram þingsályktunartillaga þar sem skorað er á
ríkisstjórnina að ætla ákveðna upphæð þegar á næsta ári til byggingar leiguhúsnæðis og eru
frumvarpið og þingsályktunartillagan til þess ætluð að hvetja til lausnar á miklum og brýnum
húsnæðisvanda sem hvílir sem mara á heimilum fjölda fólks.


